Jason's testimony:
Temoignage ya Jason Muhayimana
8th Memorial Service for late Assiel Kabera
===============================================================Abatanzi nitwa MUHAYIMANA Jason mba mu Bubiligi. Muri iyi minsi ndi muri Canada naje kuramutsa abavandimwe. Nari nifuje kubana n'abandi mu kwibuka uyu mubyeyi kuri bamwe akaba umuvandimwe ku bandi. Sinabishoboye, niyo mpamvu nasabye abavandimwe ngo bansomere aka ga témoignage.
Ndi umwe mu bantu bavuganye na Kabera Assiel, mbere gato ko abanzi bamudutwara. Iminsi ibiri mbere yuko atabara, yaranterefonnye, ambwira ko amaze guhamagarwa kabiri muri DMI, bamusaba kunyomoza inkuru nari nanditse mu kinyamakuru Imboni. Iyo nkuru nari nayise ngo «mbese koko abanyakibuye babangamiye ubutegetsi?
Iyo nkuru yavugaga ukuntu uwari visi-perezida icyo gihe ariwe Paul Kagame yatwaye abasore b'inshuti ze kubaha ubunani, akabubahera ku Gisenyi no ku Kibuye. Namenyesheje abasomyi b'Imboni ko umwe mubari batumiwe muri ibyo birori, yambwiye ko iyo Kagame yafataga ijambo, yavuganaga umujinya mwinshi avuga abanyakibuye nabi. Ngo yaravugaga ati ariko abanyakibuye banshaka ho iki? Ndetse ngo yanyuzagamo akavuga n'amazina y'abantu bamwe bavuka ku kibuye ngo bamubangamiye. Nsoza iyo nkuru naranditse nti Kagame yarakwiye kuduhamagara twebwe abanyakibuye akatubwira icyo twakosheje, twasanga gihari tukagisabira imbabazi ndetse byaba ngombwa tugatanga n'inka y'icyiru.
Iyi nkuru rero niyo Kabera yagombaga kunyomoza. Cyakora yambwiye ko yabahakaniye ahubwo ngo arababwira ati: niba mutazi aho Jason atuye nimuze njye kuhabereka mumusabe kuyinyomoza kuko ariwe wayanditse. Mbere yuko dutandukana yakubise igitwenge cy'urumenesha ati «sinzakwihakana mwa!«
Bamaze kumbikira Kabera, nabuze amahoro, ndatekereza nti amaraso ya Kabera ubwo jyewe ntazambarwaho niba koko bamujijije inyandiko nanditse?
Nakomeje kubitohoza nsanga ngomba kwiha amahoro, kuko naje gusanga abishe Kabera baramujijije izi mpamvu zikurikira:
1) Namenye ko umwe mu bategetsi bakuru cyane ngo akiri mu ishyamba intambara itararangira, yazindukaga akubita chief escort we ngo amuziza ko inyoni zimusakuriza. Maze kubimenya, nibutse igitwenge Kabera yakubise tuvugana kuri téléphone ndatekereza nti umuntu ukubita abantu ngo inyoni zashakuje ntiyabura kukwica uramutse umusekeye nka kuriya Kabera A aseka.
2) Uwo mutegetsi ukubita abantu ngo inyoni zashakuje, ngo aherutse kubaza abantu ati muzansobanurire ukuntu umuntu akunda undi. Ngo yagize ati jyewe nzi ko hagati y'umuntu n'undi haba interest ikaba ariyo ibahuza ati ariko kumva ngo umuntu akunze undi gusa jyewe simbyumva.
Kuri icyo cy'urukundo Kabera yaratandukanye cyane n'uwo mutegetsi, kuko nyuma ya genocide, hejuru yo kuba umubyeyi w'abana be yabyaye, Kabera yahindutse umubyeyi w'infubyi nyinshi zitari zikigira kivurira. Muri zo hari ebyiri nzi zahungiye mu Bubiligi. Zambwiye ko nyuma ya genocide Imana yazishumbushije umubyeyi witwa Kabera Assiel. Ngo bamaze kumwica ziyemeje kuva mu Rwanda zikarwibagirwa burundu.
Uwo mutegetsi ukubita abantu ngo inyoni zashakuje akanabaririza uko abantu bakundana, amaze gutorwa muri 2003 ngo umwe mu baturage bo mu Rwanda yariyamiriye ati uyu mutegetsi twamubeshye ko tuzamutora none nawe atubeshye ko twamutoye.
Kubeshya ni ikindi kintu Kabera atarahuje n'abamwishe. Iyo yakubonagaho ubugabo yarabigushimiraga ariko yakubonaho n'ububwa akabikubwira.
Ntarambiranye, nagira ngo nshime iki gikorwa cyo kwibuka Kabera Assiel buri mwaka. Cyakora nagirango nsabe ko aho kumwibuka turira, tuzajye ahubwo twibukiranya ubutwari bwe, ubugabo bwe, urukundo rwe, ukuvugisha ukuri kwe, gutabarana kwe, n'izindi ngeso nziza zamuranze. Tuzivuge tuzitoza abana bacu n'abacu bose. Bityo, nidushobora kugera ikirenge mucye, abamwishe ntibazatinda kubona ko bibeshye.

